[bookmark: _GoBack]TEMA: DEUR WAT CHRISTUS GEDOEN HET

Wie is jy? Wie is jou kinders? Weet ons?

Hoor bietjie wat sê die Here vir jou in een van die mooiste dele in die hele Bybel en let op die refrein wat deurloop:

Efesiërs 1:1-14
Paulus skryf aan die gelowiges in Efese en stuur ’n seëngroet
Hierdie brief kom van Paulus. Ek is deur God gekies om ’n apostel van Christus Jesus te wees.
Ek skryf aan God se mense in Efese, hulle wat in Christus Jesus glo.
2Mag die genade en vrede van God ons Vader en die Here Jesus Christus met julle wees.

Wonderlike geestelike geskenke
3Prys God, die Vader van ons Here Jesus Christus, voortdurend, want Hy is wonderlik goed vir ons! Deur wat Christus gedoen het, het Hy ons geseën met elke geestelike seëning wat daar in die hemelsfere is. 4Deur wat Christus gedoen het, het God ons uitgekies. Omdat Hy ons liefhet, het Hy ons, al voor die wêreld gemaak is, uitgekies om Syne te wees en onberispelik in liefde voor sy aangesig te lewe. 

5Deur wat Christus gedoen het, het God vooraf besluit om ons as sy kinders aan te neem. Hy het dit gedoen omdat dit is hoe Hy dit wou hê. 6Daarom prys ons God se grootheid. Deur sy Seun wat Hy liefhet, het Hy genade aan ons gegee.

7Deur sy geliefde Seun is ons verlos deurdat Hy sy bloed vir ons gestort het. Ons oortredings is vergewe omdat God die rykdom van sy genade 8in oorvloed aan ons gegee het. God, wat al die wysheid en insig het, 9het sy geheime plan aan ons bekendgemaak. So het Hy dit reeds voorheen, met die fokus op Christus, goedgevind om hierdie plan 10in die volheid van die tye tot uitvoering te bring. Hierdie geheime plan is om alles wat in die hemel en op die aarde is, onder een hoof te verenig; en hierdie hoof is Christus.

11Deur wat Christus gedoen het, het ons ook deel van God se eie erfdeel geword. Ons was vooraf daartoe bestem! Dit was God se doel! Hy het alles laat uitwerk soos Hy dit beplan en wou gehad het. 12Die gevolg is dat God se grootheid deur ons bestaan verheerlik word. Ons was die eerstes wat ons hoop op Christus geplaas het. 13Deur wat Christus gedoen het, het ook julle die waarheid gehoor, die Goeie Nuus waardeur julle verlos word. 

Op grond van wat Christus gedoen het, is julle, toe julle tot geloof gekom het, tot God se eiendom gemerk deur die Heilige Gees wat God belowe het. 14Die Heilige Gees is God se deposito wat ons volle erfenis waarborg totdat almal wat aan God behoort, volkome verlos sal wees. Daarvoor moet ons God se grootheid prys!

1. 3: Deur wat Christus gedoen het, het Hy ons geseën met elke geestelike seëning wat daar in die hemelsfere is.
Ons IS geseën – met GEESTELIKE seëninge
Wat sien ons as ’n geseënde lewe?

2. 4: Deur wat Christus gedoen het, het God ons uitgekies.
Omdat Hy ons liefhet, het Hy ons, al voor die wêreld gemaak is, uitgekies om Syne te wees en onberispelik in liefde voor sy aangesig te lewe.
God kies ons nie omdat Hy slawe wil hê of werkers nodig het of sommer so gevoel het nie. Hy kies ons omdat Hy ons LIEFHET! God IS liefde en liefde moet in iets uitloop! Die hoofdoel van die mens is om deur God lief gehê te word. Die hoofdoel van my lewe is om God se liefde te ontvang en geniet en dan in en uit daardie liefde te leef.

3. 5: Deur wat Christus gedoen het, het God vooraf besluit om ons as sy kinders aan te neem.
Hoekom?
5: Hy het dit gedoen omdat dit is hoe Hy dit wou hê.

God WIL ons as kinders hê! Hy wil vir ons ’n liefdevolle Pa wees! Hoekom? Omdat Hy ons liefhet! En net meer wil liefhê!

Wat het God gedoen om ons sy kinders te maak?
7: Deur sy geliefde Seun is ons verlos deurdat Hy sy bloed vir ons gestort het. Ons oortredings is vergewe omdat God die rykdom van sy genade 8in oorvloed aan ons gegee het.
Ons IS verlos. Ons sondes IS vergewe. Ons HET genade in oorvloed ontvang, oorvloed! Meer as wat ons nodig het, meer as wat ons kan hou, meer as wat ons kan hanteer!

4. 11: Deur wat Christus gedoen het, het ons ook deel van God se eie erfdeel geword.
Ons was vooraf daartoe bestem! Dit was God se doel! Hy het alles laat uitwerk soos Hy dit beplan en wou gehad het. 12Die gevolg is dat God se grootheid deur ons bestaan verheerlik word
Ons het deel aan God se erfdeel OMDAT HY WOU! Hy WOU en WIL vir ons die ewige lewe gee. Hy WOU en WIL ons vir ewig in sy heerlikheid laat deel. Hy WOU en WIL ons vir altyd in vrede en liefde saam met Hom laat leef. En daarom gaan ons VERSEKER!

5. 13: Deur wat Christus gedoen het, het ook julle die waarheid gehoor, die Goeie Nuus waardeur julle verlos word.
Ons ken die waarheid, want die waarheid is nie iets nie, maar Iemand: “Ek is die weg en die waarheid en die lewe.” Ons ken nie die waarheid omdat ons weet wat reg en verkeerd is nie. Ons ken die waarheid want ons ken Jesus. Daarom gaan ons nie lewe nie oor reg en verkeerd nie, maar oor Jesus: Wie is Hy? Wat sê Hy? Hoe leef Hy? Hoe leef ek soos Hy my lewe sou leef? Wat sou Hy sê? Wat sou Hy doen?

6. 13: Op grond van wat Christus gedoen het, is julle, toe julle tot geloof gekom het, tot God se eiendom gemerk deur die Heilige Gees wat God belowe het.
Ons HET die Heilige Gees. Die Heilige Gees leef in ons en help ons om God te ken, help ons om te glo, help ons om ons lewe op Jesus te bou. Ja, en selfs nog meer, die Heilige Gees is ’n belofte aan ons, ’n belofte dat ons toekoms vas en seker is, dat ons weet waar ons gaan eindig. Ek weet dat ek vir altyd by God en met God en vir God gaan leef.

Ons fokus so in hierdie lewe op wat ons moet doen dat ons so maklik vergeet wie ons is.
Ons fokus so maklik op wat ons nie is nie, dat ons vergeet wie ons werklik is.
Ons sien so die onsekerhede in die lewe raak dat ons vergeet van dit wat seker is.

Vandag het en gaan ’n hele aantal ouers hulle kinders laat doop. Daar belowe die Here wie Hy is en wie die kinders is. Daar bevestig die Here wat vas en seker is. Daar belowe die ouers om dit vir hulle kinders te leer en hulle heeltyd daaraan te herinner.

Doen ons dit nog? Vir ons kinders maak nie saak hoe oud hulle is nie?
Doen ons dit nog? Vir onsself?

1. Deur Christus IS ek geseën.
2. Deur Christus IS ek deur God gekies
3. Deur Christus IS ek God se kind
4. Deur Christus GAAN ek God se erfdeel kry.
5. Deur Christus KEN ek die waarheid
6. Deur Christus HET ek die Heilige Gees as waarborg.

Glo dit. Weet dit. Leef dit.

Amen.

